
ABSTRAKTI 

 

Parimet e sotme foragjer se: "Qumështi prodhohet në fushë, ndërsa milet në shtalla", apo "Logjika 

e mjeljes së lopëve shikohet nga goja e jo nga gjinjët e tyre", në agronomi përfaqësojnë praktikat e 

mira, që argumentojnë faktet, se pa ushqime të mira dhe të duhura të bagëtisë nuk mund të ketë 

prodhime sasiore e higjenike të sigurta të qumështit. Çështja e ushqimit të bagëtisë para se gjithash 

duhet t’a përfshijë ushqimin e duhur, përkatës dhe të normuar, duke mënjanuar kështu ushqimet e 

pahijeshme, të pa-përshtatshme dhe kequshqyerjet, në mënyrë që fermerët shumë qartë të arrijnë 

rezultate të mira. 

Qëllimi i hulumtimeve tona, ishte që në pëzierjet foragjere të hulumtuara në fermën time familjare 

t’i përcaktojmë këto objektiva: rendimentin e materies së thatë, materiet minerale (Fe, Ca, K, Mg, 

P, Mn dhe Cu), përbërjen e fibrave të acidit detergjent (ADF), përbërjen e fibrave neutrale 

detergjente (NDF),  proteinat (CP) dhe ligninën. Për llogaritje statistikore kemi përdorur paketën 

e Programit Statistikor SPSS - 19. Të dhënat janë analizuar sipas ANOVA-es, konkretisht sipas 

modelit për dallimet ndërmjet gjenotipeve të cilat ishin në hulumtim, modeli Duncan-it. 

Hulumtimet tona në përzierjet foragjere, për rendiment të materies së thatë (MTH), dhanë rezultate 

me dallime sinjifikante. Vlerë më të lartë realizojë Lolium multiflorum (5.96 t/ha), ndërsa me vlerë 

më të ulët u karakterizua përzierja foragjere: Lutus corniculatus + Festuca rubra (3.15 t/ha). Vlerë 

më të lartë për përmbajtje të Kalciumit (Ca) realizuam në gjenotipin Lotus corniculatus (25. 61 

g/kg), ndërsa vlerë më të ulët realizuam në gjenotipin Lolium multiflorum (2.47 g/kg), me dallime 

sinjifikante. Dallimet për përmbajtjen e Hekurit (Fe) që realizuam, ishin jo shumë të theksuara:  

Lolium multiflorum (0.393 g/kg) dhe Festuca rubra (0.12g/kg).  Vlerë më të lartë të proteinave, 

realizuam te përzierja foragjere (kombinimi):  Trifolium pratense + Lolium multiflorum (11.38 %), 

ndërsa vlerë më të ulët të proteineve kemi realizuar në gjenotipin Lotus corniculatus (9.88 %). 

Lidhur me fibrat e acidit detergjent (ADF), vlerë më të lartë realizuam në bimët e gjenotipit Festuca 

rubra (39.57 %), ndërsa për fibrat neutrale detergjente (NDF), vlerë më të lartë të tyre realizuam në 

gjenotipin Trifolium pratense (72.63 %). Përmbajtje me vlerë më të lartë të ligninës, kemi realizuar 

në përzierjen (kombinimin): Trifolium pratense + Lolium multiflorum (7.56 %), kurse vlerë më të 

ulët, realizuam në përzierjen (kombinimin): Lutus corniculatus + Festuca rubra (5.53 %). 

Fjalët kyçe: specie bimore, përzierje foragjere, materie e thatë, rendiment, materie minerale. 


